
 � PLED PER LA DUMENGIA

L’uman normal na crai betg pli – 
u be quai ch’el vesa!

DA HANS-PETER SCHREICH, VALCHAVA

C rais ch’i vegnia a plover? Crais 
ch’il clima midia? Questa ini-

ziativa vegn tras, mo crajai! U 
betg? Tar quai che fiss da crair u 
betg sa tracta quai per il solit da 
dumondas da probabilitad. Ti pos 
dir da gea u da na – e bun èsi! 

P li baud tutgava «crair» en la 
domena da la baselgia. Ma là è 

crair insatge tut auter! Abraham 
auda ina vusch ch’al di da bandu-
nar ses pajais – ed el fa quai (1. 
Moses 12, 4). E la medema vusch, 
ch’el numna «il Segner», emper-
metta descendenza ad el ch’è in 
um vegl. Ed el crai al Segner. (1. 
Moses 15, 6). Tar il pled ebraic 
«amen» che stat qua sa tracti da tut 
auter che d’ina supposiziun che po 
esser u er betg. «Amen» è quai che 
è segirischem. Sin quai ta pos ti la-
schar! Sche quai n’è anc betg reali-
tad ussa, lura en l’avegnir «uschè 
segir sco l’amen en baselgia»! E 
perquai ch’igl è talmain segir na 
pos ti betg be star cun ils mauns 
en curtaschia, mabain correspun-

das ti cun tia vita a quella segirezza 
e vas, sco che Abraham e ì. 

È quai in spir per cas che nus 
conuschain il medem pled er 

en nossa lingua rumantscha: 
«amar»? Amur na pudain nus betg 
vesair. Sin l’amur ans pudain nus 
be laschar – e la viver sezs. Cretta 
ed amur han uschia las medemas 
cumponentas: fiduzia e vita ade-
quata! 

U ssa, suenter Pasca, essan nus 
mess puspè davant ina du-

monda fitg delicata da la cretta: 
Crajain nus en la resurrecziun? E 
cun quai en ina sort da «vita eter-
na»? Talas discussiuns hai dà gia al 
temp da Jesus e las ideas eran fitg 
eterogenas! Quai sa mussa bain en 
l’istorgia da la crucifigaziun da Je-
sus. Quella giada eran vegnids cru-
cifitgads ensemen cun el dus delin-
quents. E gist quels dus repre-
schentan l’entir spectrum. L’in di a 
Jesus: Ve giu da la crusch, lura vu-
lain nus crair che ti es il Messias! 
(Lu 23, 39). El è in uman «mo-
dern», el crai be quai ch’el vesa. 

L ’auter delinquent è realistic. El 
renconuscha d’avair merità in 

chasti, Jesus dentant betg. Perquai 
èsi exclus ch’i dettia per el sco mal-
factur quasi anc in regal suenter la 
mort. El è persvadì ch’i dettia bain 
in «suenter la mort». Per el betg, 
ma per Jesus bain! Perquai sia sup-
plica modesta a Jesus: Ta regorda 
da mai cur che ti vegns ad esser en 
tes reginam (Lu 23, 42)! E Jesus al 
po dir e garantir: En quel reginam 
vegns er ti ad esser, ensemen cun 
mai!

E d ussa la dumonda che na stat 
betg en la bibla, ma che tutga 

tiers: Co è quai cun l’auter delin-
quent? Na datti «il reginam» betg 
per el, be perquai ch’el na crai 
ch’igl al dettia? Mo natiral che 
quel datti er per el, ma: I n’ha na-
gin senn da vulair persvader el da 
«stuair crair». Sch’el crai be quai 
ch’el vesa sto el l’emprim empren-
der da vesair endretg!

C onuschais quell’anecdota da 
l’Africa? In scienzià traversa il 

desert. Beduins al mainan. La saira 
rasan els or lur tarpuns ed uran. 

«Tge fas ti là?», dumonda il scien-
zià in dals beduins. «Jau ur», re-
spunda quel. – «Tar tgi uras ti?» – 
«Tar Allah. Tar Dieu.» – «Al has ti 
vis ina giada, al tutgà, al palpà?», 
vul savair il scienzià. Cur ch’il be-
duin di na manegia el: «Lura es ti 
in nar!» La proxima damaun vegn 
il scienzià or da sia tenda e di al 
beduin: «La notg passada ès ì in 
chamel enturn la tenda!» Ussa du-
monda il beduin: «Al has ti vis, 
tutgà u palpà?» Il scienzià di na, ed 
il beduin: «Ma lura es ti in curius 
scienzià!» – «Ma na, ins vesa bain 
ils fastizs enturn la tenda!», sa giu-
stifitgescha l’um. En quel mument 
leva il sulegl e metta l’entira cun-
trada en ina glisch dad aur. Il be-
duin mussa en quella direcziun e 
di: «E là vesas ils fastizs da Dieu!»

L ’uman modern ha smess da 
crair! E sch’el vuless tuttina 

crair puspè sto el l’emprim empru-
var da vesair endretg, numnada-
main ils fastizs da Dieu: en la nati-
ra, en l’istorgia dal pievel d’Israel e 
da la persuna da Jesus, ed er en sia 
vita persunala. Lura pudainsa forsa 
er nus rugar Jesus: «Gida, per 
ch’jau haja fidanza!» (Mc 9, 24)

gigale2
Textfeld
La Quotidiana 29-5-2019, p. 15




